
Cofnodion a gadarnhawyd 
Teitl y cyfarfod: Cyfarfod Bwrdd CNC – Sesiwn Gyhoeddus 

Gwesty’r Metropole, Llandrindod a Microsoft Teams 

Dyddiad y 
cyfarfod: 

27 Ionawr 2023 

Aelodau’r Bwrdd 
a oedd yn 
bresennol: 

Syr David Henshaw, Cadeirydd     
Clare Pillman, Prif Weithredwr 
Yr Athro Steve Ormerod, Dirprwy Gadeirydd 
Karen Balmer 
Julia Cherrett (9:30 i 10:00; 11:30 i 12:00) 
Geraint Davies  
Zoë Henderson 
Yr Athro Calvin Jones 
Mark McKenna 
Dr Rosie Plummer  
Yr Athro Peter Rigby  

Aelodau’r Tîm 
Gweithredol a 
oedd yn 
bresennol: 

Rachael Cunningham, Cyfarwyddwr Cyllid a Gwasanaethau 
Corfforaethol 
Ceri Davies, Cyfarwyddwr Gweithredol Tystiolaeth, Polisi a Thrwyddedu 
Prys Davies, Cyfarwyddwr Gweithredol Strategaeth a Datblygu 
Corfforaethol 
Sarah Jennings, Cyfarwyddwr Gweithredol Cyfathrebu, Cwsmeriaid a 
Masnachol 
Gareth O’Shea, Cyfarwyddwr Gweithredol Gweithrediadau 

Unigolion 
ychwanegol a 
oedd yn 
bresennol: 

Colette Fletcher, Pennaeth Llywodraethu ac Ysgrifenyddiaeth y Bwrdd 
(yr holl eitemau) 
Rob Bell, Pennaeth Cyllid (eitemau 6 a 7) 
Russell De’Ath, Uwch Gynghorydd Arbenigol, Gweledigaeth 2050 (eitem 
8) 

Arsylwyr CNC:  Gavin Bown, Pennaeth Gweithrediadau Canolbarth Cymru (yr holl 
eitemau) 
Kate Evans, Materion Cyhoeddus ac Ysgrifennydd Preifat (yr holl 
eitemau) 
Sarah Williams, Pennaeth Strategaeth Gorfforaethol a Swyddfa Rheoli’r 
Rhaglen (yr holl eitemau) 

Teitl y cyfarfod: Cyfarfod Bwrdd CNC – Sesiwn Gyhoeddus 
Gwesty’r Metropole, Llandrindod a Microsoft Teams 

Arsylwyr 
cyhoeddus: 

Helen Pittaway 
Steve Griffiths, Cymdeithas Saethu a Chadwraeth Prydain (BASC) 
Tom Tibbits, Ffrindiau Afon Gwy Uchaf  
Kim Waters, Afonydd Cymru 
Lloyd Evans 
 
Aelodau ychwanegol o’r cyhoedd 

 
Datganiadau:  • Dr Rosie Plummer – Aelod o Awdurdod Parc Cenedlaethol Arfordir 

Penfro sydd â rhyngweithiadau eang yn cynnwys (o ran bod yn 
berthnasol i’r agenda hon) dynodi tirweddau, afonydd Ardal 
Cadwraeth Arbennig (ACA) a’r Parth Morol. Ymddiriedolwr Plantlife – 
mae Plantlife yn cydweithredu ar y prosiect Natur am Byth a chaiff 
grantiau gan CNC. 

 
• Yr Athro Steve Ormerod – Aelod o ddwy o Ymddiriedolaethau Natur 

Cymru (dim dylanwad ar bolisi); Is-lywydd yr RSPB (dim dylanwad ar 
bolisi); Cymrawd y Sefydliad Siartredig Ecoleg a Rheolaeth 
Amgylcheddol (dim dylanwad ar bolisi); buddiant o ran gwaith 
ymchwil gwyddonol yn ymwneud ag ansawdd dŵr trwy gyfrwng 
Prifysgol Caerdydd. 

 
• Yr Athro Calvin Jones - Aelod o Fwrdd Rheoli Skyline sydd â 

buddiannau ar yr ystâd a reolir gan CNC. 
 

• Geraint Davies – Aelod (dim dylanwad ar bolisi): RSPB Cymru; yr 
Ymddiriedolaeth Genedlaethol; Undeb Cenedlaethol yr Amaethwyr 
Cymru; Undeb Amaethwyr Cymru; yr Ymddiriedolaeth Cadwraeth 
Anifeiliaid Hela a Bywyd Gwyllt; Aelod o grŵp cynghori sy’n gweithio 
ar gyfeiriad Ystad Llyn Efyrnwy yn y dyfodol ac sydd â thir oddi 
mewn i SoDdGA). 
 

• Mark McKenna – Prif Weithredwr Down to Earth sydd â chais 
chynllunio cyfredol oddi mewn i ACA. 
 

• Karen Balmer – Prif Swyddog Gweithredol Grŵp Groundwork 
Gogledd Cymru (lleoliad Wrecsam ar gyfer Cynulliad Dinasyddion 
Natur a Ni). 

Ymddiheuriadau:  
 

Julia Cherrett (10:00 i 11:30) 

Ysgrifenyddiaeth: Jocelyn Benger  
Natalie Williams 
Deborah Lee 

 

Eitem 1: Agor y Cyfarfod 

1. Agorodd y Cadeirydd y cyfarfod a chroesawu pawb. Esboniodd y modd y byddai’r 
cyfarfod yn cael ei gynnal. Gwnaed datganiadau o fuddiant yn ystod y cyfarfod, fel 
y nodir uchod. 

Eitem 2. Adolygu’r Cofnodion a’r Cofnod Gweithredu 

2A. Adolygu Cofnodion y Cyfarfod Cyhoeddus a Gynhaliwyd ar 16 Tachwedd 

2. Adolygwyd cofnodion y cyfarfod cyhoeddus a gynhaliwyd ar 16 Tachwedd a 
chytunwyd arnynt. 

2B. Adolygu Cofnodion y Cyfarfod Cyhoeddus a Gynhaliwyd ar 17 Tachwedd 

3. Adolygwyd cofnodion y cyfarfod cyhoeddus a gynhaliwyd ar 17 Tachwedd a 
chytunwyd arnynt. 

2C. Adolygu’r Cofnod Gweithredu Cyhoeddus 

4. Adolygwyd a nodwyd y cofnod gweithredu. 

Eitem 3: Diweddariad gan y Cadeirydd 

5. Cyflwynodd y Cadeirydd yr wybodaeth ddiweddaraf ynglŷn â phenodi aelodau’r 
Bwrdd. Roedd y broses yn tynnu tua’i therfyn a byddai cyhoeddiad yn cael ei 
wneud cyn bo hir ynglŷn â’r penodiadau terfynol. 

6. Cynhaliwyd cyfarfodydd a thrafodaethau gyda’r Gweinidog ynglŷn â’r gyllideb a 
materion yn ymwneud ag ansawdd dŵr. 

Eitem 4: Adroddiad gan y Prif Weithredwr 

7. Cyflwynodd y Prif Weithredwr ddiweddariad ynglŷn â’r adroddiad ysgrifenedig. 

8. Arweiniodd y rhybudd tywydd Melyn a nodwyd yn yr adroddiad at gyfnod estynedig 
o dywydd garw a llifogydd. Ymatebodd y timau ymateb yn dda i hyn. Yn ôl y 
rhagolygon, bydd mis Chwefror yn fis gwlyb. Oherwydd hyn a’r gweithredu 
diwydiannol gan Undeb y Gwasanaethau Cyhoeddus a Masnachol (PCS) ac eraill, 
mae CNC yn ymbaratoi i ymateb i ddigwyddiadau. 

9. Nodwyd penodiad Prif Gynghorydd Gwyddonol newydd Cymru, sef yr Athro Jas 
Pal Badyal FRS, ac esboniwyd y byddai Cadeirydd y Pwyllgor Cynghori ar 
Dystiolaeth (EAC) yn dymuno bod mewn cyswllt ag ef. 

10. Cyflwynodd aelodau’r Bwrdd sylwadau ynglŷn â chynnwys yr Adroddiad. 
Trafodwyd yr Adolygiad Strategol o Godi Tâl (SRoC) yng nghyfarfod preifat y 
Bwrdd a phwysleisiwyd pa mor bwysig yw dysgu yn sgil y broses hon. Mynegwyd 
pryderon ynglŷn â’r canlynol: yr oedi cyn cynnal adolygiad, graddfa arfaethedig y 
cynnydd a’r awgrym yn y cyfryngau bod y broses yn cael ei defnyddio fel dylanwad 
ar weithgareddau annerbyniol. Cadarnhawyd  nad dyna oedd bwriad na diben y 
broses, a chydnabuwyd y dylid cynnal adolygiadau rheolaidd yn y dyfodol er mwyn 
osgoi unrhyw gynnydd mawr. 

11. Esboniwyd pa mor bwysig yw sicrhau yr ymdrinnir yn briodol â chostau trwy 
gyfrwng y drefn drwyddedu. Nododd aelodau’r Bwrdd fod yr Adroddiad yn tynnu 
sylw at faterion byd-eang yn ymwneud â bioamrywiaeth a chyfeiriwyd at 
drafodaethau a gynhaliwyd yn ystod cyfarfod preifat y Bwrdd ynglŷn â’r risg fyd-

eang sylweddol i bobl yn y dyfodol, materion llygredd, newid hinsawdd, y brys sy’n 
perthyn i’r mater, a pha mor bwysig yw cyllid priodol, gydag incwm o du codi tâl yn 
elfen hynod bwysig o’r cyllid hwnnw. 

12. Soniwyd am yr effaith y byddai codi mwy am drwyddedau yn ei chael ar y gymuned 
ffermio, yn enwedig o ran gwaredu dip defaid. Tynnwyd sylw at y straen sydd ar 
ysgwyddau’r gymuned ffermio ar hyn o bryd. 

Eitem 5: Adroddiadau Diweddariadau gan Bwyllgorau a Fforymau 

13. Rhoddodd Karen Balmer, Cadeirydd Dros Dro y Pwyllgor Archwilio a Sicrhau Risg 
(ARAC), y diweddaraf i’r Bwrdd ynglŷn â’r cyfarfodydd a gynhaliwyd ar 15 Rhagfyr 
a 13 Ionawr. Cynhwyswyd crynodeb o gyfarfod 15 Rhagfyr yn y papur. Roedd y 
cyfarfod ychwanegol ar 13 Ionawr ynglŷn â seiberddiogelwch wedi cael ei gynnal, 
ac arweiniodd at gam gweithredu i’r Tîm Gweithredol o ran cynnal dadansoddiad o 
fylchau. 

14. Nododd yr Athro Peter Rigby, Cadeirydd y Pwyllgor Cynghori ar Dystiolaeth (EAC), 
y byddai’r cyfarfod nesaf yn cael ei gynnal ar 21 Chwefror. 

15. Rhoddodd Syr David Henshaw, Cadeirydd y Pwyllgor Cyllid, y diweddaraf i’r Bwrdd 
ynglŷn â’r cyfarfod a gynhaliwyd ar 10 Ionawr. Cynhwyswyd crynodeb o’r cyfarfod 
yn y papur. Tynnwyd sylw at ddiweddariadau ynglŷn â’r Rhaglen Trawsnewid 
Busnes a’r cynnydd mewn perthynas â Chaffael a Chontractau (Fframwaith 
Cyllido). 

16. Rhoddodd Julia Cherrett, Cadeirydd Dros Dro y Pwyllgor Rheoli Perygl Llifogydd 
(FRMC), y diweddaraf i’r Bwrdd ynglŷn â’r cyfarfod a gynhaliwyd ar 24 Ionawr. 
Adolygwyd ac ystyriwyd y Rhaglen Gyfalaf. Braf oedd gweld rhai o’r cynlluniau a  
gyflawnwyd yn llwyddiannus yn Llanfair TH a’r Bont-faen, ac yn arbennig felly yn 
Llyn Tegid lle cafwyd adborth cadarnhaol gan y gymuned. Trafodwyd Cynllun 
Rhydaman; bydd rhagor o waith yn cael ei wneud ar y cynllun hwn gyda’r Pwyllgor 
Cyllid. Mae gwaith ar brosiect Stryd Stephenson ar fin cychwyn. 

17. Rhoddodd yr Athro Calvin Jones, Cadeirydd y Pwyllgor Ystad Tir (LEC), y 
diweddaraf i’r Bwrdd ynglŷn â’r cyfarfod cyntaf a gynhaliwyd ar 19 Ionawr. Dyma 
Bwyllgor newydd a sefydlwyd er mwyn cynnig sicrwydd ynglŷn â’r Ystad a’r 
Gwarchodfeydd Natur Cenedlaethol a reolir gan CNC. Bu’r cyfarfod cyntaf yn 
llwyddiannus ac roedd pawb yn gwerthfawrogi’r cyfle i drafod yr Ystad. Croesawyd 
darn cyflwyniadol ynghyd â chyflwyniad diddorol yn sôn am y Rhaglen Datblygwyr 
Ynni Adnewyddadwy. Cyflwynwyd amlinelliad drafft o gwmpas a dull y Strategaeth 
Hamdden. Cytunodd y Pwyllgor y dylid ymgysylltu mwy ynglŷn â’r cwmpas a 
chynigiwyd y dylid ymestyn yr amserlen er mwyn hwyluso hyn. Cynigiwyd y dylai’r 
Bwrdd drafod hyn drachefn yn gynnar yn 2024, er mwyn ei gymeradwyo. 

18. Ystyriodd y Bwrdd y cynnig i ymestyn yr amserlen ar gyfer cyflawni’r Strategaeth  
Hamdden. Mynegwyd rhai pryderon ynglŷn ag ymestyn y cyfnod. Esboniodd 
Cadeirydd y Pwyllgor Ystad Tir y sail resymegol mewn perthynas â sicrhau proses 
ymgysylltu lawn. Cytunodd aelodau’r Bwrdd i ymestyn yr amserlen. 

PENDERFYNIAD: Cymeradwyodd y Bwrdd yr amserlen estynedig ar gyfer y 
Strategaeth Hamdden gerbron y Bwrdd llawn ym mis Ionawr, er mwyn cael 
cymeradwyaeth yr aelodau. 

19. Argymhellodd Julia Cherrett, Cadeirydd y Pwyllgor Pobl a Thaliadau (PaRC), y 
dylai’r Pwyllgor Ystad Tir graffu ar ddiweddariadau Llesiant, Iechyd a Diogelwch yn 
ymwneud â’r cyhoedd. Cytunodd y Bwrdd â’r cynnig hwn. 

PENDERFYNIAD: Dylai’r Pwyllgor Ystad Tir graffu ar ddiweddariadau Llesiant, 
Iechyd a Diogelwch yn ymwneud â’r cyhoedd. 

20. Rhoddodd Julia Cherrett, Cadeirydd y Pwyllgor Pobl a Thaliadau, y diweddaraf i’r 
Bwrdd ynglŷn â’r cyfarfod a gynhaliwyd ar 13 Ionawr. Ad-drefnwyd yr agenda yn 
dilyn y Rhaglen Bobl o dan arweiniad y Pennaeth Datblygu Sefydliadol, a fyddai’n 
hwyluso’r dasg o adrodd am gerrig milltir ac elfennau dibynnol. Gwnaed cynnydd 
da o ran arweinyddiaeth a chafwyd diweddariad ynglŷn â’r Rhaglen Trawsnewid 
Busnes. Adolygwyd y diweddariad Llesiant, Iechyd a Diogelwch, ac roedd y 
Pwyllgor yn falch o weld bod CNC wedi llwyddo i ennill achrediad ISO450001 
drachefn. Diolchwyd i bawb a oedd yn gysylltiedig â hyn. Cynhaliwyd archwiliad 
dwfn ar y risg o ran Llesiant, Iechyd a Diogelwch. Craffwyd ar yr Adroddiad 
Archwilio ar ymddygiadau gwael ac ystyriwyd y gwersi a ddysgwyd. Tynnwyd sylw 
at y ffaith bod angen cyflawni’r gwaith ar reoli a’r gwaith ar rolau a chyfrifoldebau 
aelodau’r tîm. Cafwyd trafodaeth dda ynglŷn â chwsmeriaid; er, nodwyd na fyddai 
modd gwella’r wybodaeth sydd ar gael hyd nes y rhoddir system TGCh briodol ar 
waith. 

21. Trafododd aelodau’r Bwrdd yr angen am wybodaeth am gwsmeriaid o safbwynt 
TGCh. Esboniodd y Cyfarwyddwr Gweithredol Cyfathrebu, Cwsmeriaid a 
Masnachol (CCC) fod y rhaglen Datblygu ac Arloesi wedi cael ei gohirio oherwydd 
adnoddau. Nodwyd y canlyniadau anfwriadol yn hyn o beth; er, cydnabuwyd y bu’n 
rhaid gohirio rhai pethau. Croesawyd cyfraniad y Bwrdd ynglŷn â’r blaenoriaethau. 
Cadarnhaodd Cadeirydd y Pwyllgor Pobl a Thaliadau fod trafodaeth fanwl wedi’i 
chynnal yn ystod cyfarfod y pwyllgor hwnnw, lle cydnabuwyd y risg sylweddol i enw 
da CNC yn hyn o beth. 

22. Nododd Dr Rosie Plummer, Cadeirydd y Pwyllgor Ardaloedd Gwarchodedig 
(PrAC), y byddai’r cyfarfod nesaf yn cael ei gynnal ar 7 Chwefror. 

23. Rhoddodd Zoe Henderson, Cadeirydd Fforwm Rheoli Tir Cymru, y ddiweddaraf i’r 
Bwrdd.   Cymerwyd yn ganiataol bod y papur wedi cael ei ddarllen. Mae’r Is-grŵp 
yn parhau i  gyfarfod bob mis. Mae’r cyfarfodydd yn cynnwys trafodaethau 
defnyddiol iawn a chyflwyniadau da, yn arbennig o ran cyflawni mesurau amgen a 
deall materion yn ymwneud â ffosffadau o safbwynt amaethyddol. Mae’r meysydd 
yr ystyrir eu trafod yng nghyfarfodydd y dyfodol yn cynnwys ystyried yr amser a 
gymerir i roi pethau ar waith, ynghyd â chanolbwyntio ar ffosffadau a nitradau. 

24. Cymerodd yr Athro Steve Ormerod, Cadeirydd Fforwm Pysgodfeydd Cymru a 
Fforwm Rheoli Dŵr Cymru, fod y papurau wedi cael eu darllen a nododd pa mor 
bwysig yw’r papurau hyn o ran cynnig gwell syniad i’r cyhoedd o’r materion a’r 
gwaith sydd ar droed. Gofynnodd aelodau’r Bwrdd a fyddai modd defnyddio’r 
sillafiad Cymraeg wrth gyfeirio at leoedd. 

CAM GWEITHREDU: Dylai’r Ysgrifenyddiaeth newid y modd y caiff ‘Faenol Estate’ ei 
sillafu ym mhapur diweddaru Fforwm Pysgodfeydd Cymru, gan sicrhau y defnyddir 
y sillafiad Cymraeg yn y dyfodol wrth gyfeirio at enwau lleoedd. 

25. Cymerodd Geraint Davies, Cadeirydd Fforwm Mynediad Cenedlaethol Cymru, fod 
y papur wedi cael ei ddarllen a nododd fod y Fforwm wedi ei gwneud yn bosibl i 
randdeiliaid gael siarad â swyddogion y llywodraeth. Bydd y cyfarfod nesaf yn cael 

ei gynnal ym mis Mawrth. Bydd Cadeirydd y Fforwm yn cyfarfod â’r Gweinidog 
ymhen pythefnos ac roedd yn edrych ymlaen at gael sôn am waith y Fforwm ac am 
fynediad yn gyffredinol. 

26. Croesawodd y Bwrdd adroddiadau’r fforymau. Argymhellwyd y dylid cynnwys 
gwybodaeth am waith craffu’r pwyllgorau perthnasol ym mhapurau’r Bwrdd, yn 
enwedig o ran eitemau i’w cymeradwyo. 

Eitem 6: Adroddiad ar Berfformiad Ariannol 
Cyflwynydd: Rob Bell, Pennaeth Cyllid 

27. Cyflwynodd y Cyfarwyddwr Gweithredol Cyllid a Gwasanaethau Corfforaethol yr 
eitem hon. Cyflwynodd y Pennaeth Cyllid Adroddiad 30 Tachwedd 2022 ar 
Berfformiad Ariannol – roedd y Tîm Gweithredol a’r Pwyllgor Cyllid wedi cael 
manylion yr adroddiad eisoes. Roedd y sefyllfa o ran incwm ar ddiwedd Tachwedd 
y tu ôl i’r proffil mewn perthynas â phren, ac mae’r rhagolygon incwm o ran pren 
wedi cael eu lleihau o £36m i £34m. Disgwylir rhagor o fasnach cyn gwneud 
penderfyniad ynglŷn â diwygio’r rhagolygon drachefn.  Proseswyd y dyfarniad 
cyflog ym mis Rhagfyr; llwyddwyd i ddod o hyd i arian ar ei gyfer yn sgil arbedion 
cyflog a swyddi gwag drwy’r flwyddyn. 

28. Mae’r gwariant o flaen y proffil ac mae oddeutu 2% yn fwy nag ydoedd yr adeg hon 
y llynedd; fodd bynnag, mae yna oddeutu £20m ar ôl i’w wario eleni. Esboniwyd y 
meysydd sydd mewn perygl o esgor ar orwariant ar ddiwedd y flwyddyn. Mae’r 
meysydd hyn yn ymwneud â chostau cyfalaf a chostau nad ydynt yn gostau staff, 
yn bennaf yn y Rhaglen Stiwardiaeth Tir. Mae trafodaethau’n cael eu cynnal er 
mwyn sicrhau bydd y Rhaglen Stiwardiaeth Tir yn gwario o fewn ei chyllideb. 
Cynhaliwyd ymarfer gyda’r Tîm Arwain a chyflwynwyd adroddiad yn ei gylch i’r Tîm 
Gweithredol; cynhwyswyd crynodeb yn yr adroddiad. Mae’r cyllidebau wedi cael eu 
lleihau £2.3m. Hyderir y bydd modd dal gafael ar yr £1.8m gan Forests Holidays. 
Rhagwelir y bydd yna bwysau canolog net o oddeutu £0.5m. Rydym wrthi’n ceisio 
sicrhau oddeutu £3.5m o gyllid cyfalaf ychwanegol ar gyfer eleni; bydd £1m o’r 
arian hwn ar gyfer y Rhaglen Mawndiroedd o fewn y Rhaglen Argyfyngau Natur a 
Hinsawdd (NaCE). Mae llythyr cynnig grant wedi’i ddrafftio ac wedi’i anfon at y 
Gweinidog i’w gymeradwyo. Gofynnwyd am £2.5m yn ychwaneg ar gyfer mynd i’r 
afael â’r Rhaglen Cyfalaf Llifogydd eleni. Pe bai’r cyllid ychwanegol yn cael ei 
gymeradwyo, nodwyd y byddai cyfanswm y gyllideb ar gyfer eleni yn cynyddu i 
£241m. 

29. Gofynnodd y Pennaeth Cyllid am gymeradwyaeth y Bwrdd ar gyfer derbyn taliad 
pensiwn gan Lywodraeth Cymru ar gyfer y flwyddyn nesaf, sef hyd at £7m, a hefyd 
am gymeradwyaeth i gyflwyno’r newid dilynol i’r gyllideb. Nodwyd nad oedd y cais 
hwn wedi’i gynnwys yn y papur a’i fod yn rhan o’r gwaith mantoli ar gyfer cyllideb y 
flwyddyn nesaf. Disgwylir cael cadarnhad terfynol gan Lywodraeth Cymru. 
Cymeradwywyd y cais gan aelodau’r Bwrdd. 

CYMERADWYWYD y taliad pensiwn gan Lywodraeth Cymru a’r cynnydd dilynol yn y 
gyllideb gyffredinol. 

30. Diolchodd y Cadeirydd i aelodau’r tîm am eu gwaith caled o ran mantoli’r gyllideb. 
Nodwyd bod nifer o newidynnau i’w cael, a allai arwain at heriau wrth symud 
ymlaen. Byddai diweddariad yn cael ei gyflwyno i’r Pwyllgor Cyllid ac i Alwad 
Diweddariad y Bwrdd ym mis Chwefror. Awgrymodd aelodau’r Bwrdd y gallai’r 
grant Cymunedau Cryf fod wedi arwain at beth llithriant. Holwyd ynglŷn ag effaith 
clefydau coed ar incwm pren. Esboniodd y Cyfarwyddwr Gweithredol 



Cyfarfod Bwrdd CNC 27 Ionawr 2023 Cofnodion a gadarnhawyd                Tudalen 7 o 12 
 

Gweithrediadau nad oedd clefydau coed yn cael effaith fawr ar incwm gan fod 
clefydau o’r fath wedi cael eu rheoli ers sawl blwyddyn fel rhan o raglen. 

Eitem 7: Cyllideb Ardaloedd Draenio Mewnol 
Cyflwynydd: Rob Bell, Pennaeth Cyllid 

31. Cyflwynodd y Cyfarwyddwr Gweithredol Cyllid a Gwasanaethau Corfforaethol yr 
eitem a chyflwynodd y Pennaeth Cyllid yr eitem i’w chymeradwyo. Dyma gais 
blynyddol y craffwyd arno gan y Pwyllgor Rheoli Perygl Llifogydd. Esboniwyd mai’r 
Bwrdd oedd gweinyddwyr yr Ardaloedd Draenio Mewnol, ac felly cyflwynwyd cais 
am gymeradwyaeth ffurfiol ac awdurdod dirprwyedig fel y nodir yn y papur. 
Cyflwynwyd trosolwg byr o swyddogaeth Ardaloedd Draenio Mewnol; mae’r 
swyddogaeth hon yn cynnwys gwaith a wneir ar brif afonydd sydd o fudd i 
Ardaloedd Draenio Mewnol a’r costau y telir amdanynt trwy godi ardrethi draenio ac 
ardollau arbennig ar ddefnyddwyr amaethyddol ac awdurdodau lleol. 

32. Trafododd yr aelodau yr Ardaloedd Draenio Mewnol a holwyd a oedd digon o staff 
wedi’u cyflogi yn CNC i gyflawni gwaith yn ymwneud ag Ardaloedd Draenio 
Mewnol. Cadarnhaodd y Cyfarwyddwr Gweithredol Gweithrediadau fod staff 
pwrpasol i’w cael, ond bod gwaith mewn perthynas ag Ardaloedd Draenio Mewnol 
yn cael ei gyflawni’n bennaf fel rhan o rolau staff. Holwyd a oes cofnod llawn o’r 
costau yn cael ei gadw, a pha un a yw’r costau’n cael eu hariannu’n llwyr trwy 
gyfrwng cyllidebau’r Ardaloedd Draenio Mewnol. Esboniodd y Pennaeth Cyllid fod 
gan bob un o’r Ardaloedd Draenio Mewnol ganolfan gostau ar wahân ar gyfer 
ailgodi tâl, ond ei bod yn bosibl na thelir yn llwyr am ymdrech y tîm oherwydd maint 
y praeseptau. Argymhellodd y Cadeirydd y dylai’r Pwyllgor Rheoli Perygl Llifogydd 
ystyried hyn, yn arbennig yng ngloeuni trafodaethau’r Bwrdd ynghylch sicrhau y 
caiff costau eu hadolygu’n rheolaidd er mwyn osgoi unrhyw gynnydd mawr sydyn. 

CAM GWEITHREDU: Dylai’r Pwyllgor Rheoli Perygl Llifogydd ystyried holl gostau’r 
Ardaloedd Draenio Mewnol ar y cyd â’r Pennaeth Cyllid. 

33. Cymeradwyodd y Bwrdd yr argymhellion fel y’u nodir yn y papur. 
 
CYMERADWYWYD ardollau arbennig, ardrethi draenio a phraeseptau’r Ardaloedd 
Draenio Mewnol ar gyfer 2023/24. 

CYMERADWYWYD y dylid gosod y sêl gyffredin ar Ardrethi Draenio Cymeradwy. 

CYMERADWYWYD y dylid dirprwyo cyfrifoldebau’r Bwrdd dros gymeradwyo 
datganiadau blynyddol i Rachael Cunningham, Cyfarwyddwr Gweithredol Cyllid a 
Gwasanaethau Corfforaethol. 

Eitem 8: Natur a Ni 
Cyflwynydd:  Russell De’Ath, Uwch Gynghorydd Arbenigol, Gweledigaeth 2050 

34. Cyflwynwyd yr eitem gan y Cyfarwyddwr Gweithredol Strategaeth a Datblygu 
Corfforaethol. Roedd gwaith wedi’i wneud gyda grwpiau anodd eu cyrraedd fel y 
gellid ychwanegu eu cyfraniad at y cam cyntaf. Bydd y grŵp ymgynghorol yn rhoi 
adborth ar y broses. Bydd y camau nesaf yn cynnwys paratoi’r weledigaeth er 
mwyn sicrhau y bydd yn gwir adlewyrchu cyfraniad y cymunedau. Pwysleisiwyd 
nad gweledigaeth CNC mo hon; yn hytrach, gweledigaeth gyffredin ar gyfer Cymru 
yw hi. Bydd Cynulliad Dinasyddion yn cael ei ddatblygu dros y misoedd nesaf. 

35. Cyflwynodd yr Uwch Gynghorydd Arbenigol, Gweledigaeth 2050, y diweddaraf 
ynglŷn â’r Rhaglen Natur a Ni a’r gwaith gogyfer datblygu gweledigaeth gyffredin ar 
gyfer amgylchedd naturiol Cymru. Nodwyd y ceir gwall bach yn y papur, lle cyfeirir 
at atodiad nas cynhwyswyd yn y papur. Bydd yr Adroddiad Cam 2 a chynlluniau’r 
sesiynau ar gyfer y Cynulliad Dinasyddion yn cael eu rhannu ar ôl y cyfarfod. 

36. Esboniwyd y cam cyntaf a rhannwyd y naw thema a ddaw i’r amlwg. Disgrifiwyd y 
bwriad o ddatblygu ‘gweledigaeth fach’ yn ymwneud â phob un. Rhannwyd 
enghraifft o ddatganiadau gogyfer y dyfodol.  Sefydlwyd y grwpiau ffocws yn 
benodol er mwyn cynnwys y rhai a oedd yn llai tebygol o ymgysylltu. Cynhaliwyd 
sioeau teithiol yn yr ardaloedd hynny lle cafwyd yr ymateb lleiaf yn ystod y cam 
cyntaf. Disgrifiwyd aelodaeth y grwpiau ffocws. Rhannwyd y tri phrif amcan. 
Cyflwynwyd y datganiadau yn eu cyfanrwydd gerbron aelodau’r grwpiau ffocws er 
mwyn cael gwybod i ba raddau, yn eu tyb nhw, oedd y datganiadau hynny yn rhan 
o’u dyfodol. Rhannwyd yr ymatebion, ynghyd ag un o recordiadau sain y grwpiau. 

37. Disgrifiwyd y gwaith gogyfer y Cynulliad Dinasyddion arfaethedig. Y nod yw dwyn y 
gwaith ynghyd i greu gweledigaeth gyffredin ar gyfer y dyfodol. Bydd hyn yn cael ei 
ddatblygu ar y cyd â Grŵp Cynghori a fydd yn cynnwys cynghorwyr allanol; yna, 
bydd tystiolaeth arbenigol yn cael ei thrafod er mwyn datblygu gweledigaeth. Bydd 
y Cynulliad cyntaf yn cael ei gynnal ar-lein ar 11 Chwefror. Yna, bydd cyfarfodydd 
‘yn y cnawd’ yn cael eu cynnal yn Wrecsam ac Abertawe yn ystod mis Mawrth. 
Bydd y Cynulliad Dinasyddion yn esgor ar weledigaeth gyffredin ynglŷn â sut 
ddyfodol y gellid ei gael pan fo’r gymdeithas a natur yn ffynnu gyda’i gilydd. 

38. Croesawodd aelodau’r Bwrdd gynnwys y cyflwyniad. Holwyd ynglŷn â’r dull o 
ymdrin â’r cam nesaf a gofynnodd aelodau’r Bwrdd sut byddai’r sylfaen dystiolaeth 
yn cael ei hystyried a’i chynnwys yn y broses. Cynigiwyd y dylid bwydo’r 
canlyniadau a’r weledigaeth i’r Adroddiad nesaf ar Sefyllfa Adnoddau Naturiol 
(SoNaRR). Hefyd, roedd y tîm yn ystyried creu rhwydwaith allanol gyda sefydliadau 
partneriaeth o ran ymrwymo i fynd i’r afael â rhai o’r camau gweithredu. Nodwyd 
heriau o ran y farchnad a heriau byd- eang, ond byddai dymuniad y cyhoedd i fwrw 
ymlaen â’r camau hyn yn cael ei bwysleisio. Nodwyd y synergedd rhwng y Cynllun 
Corfforaethol a’r broses Natur a Ni. 

39. Holwyd a fyddai modd sicrhau amrediad o leisiau ledled Cymru. Ystyriwyd y dull o 
ymdrin â’r opsiynau ymateb. Gofynnwyd am gopïau o’r datganiadau gweledigaeth 
llawn. Cadarnhawyd y cafwyd cyngor ynglŷn â’r garfan gan Sortiton a’r Cynghorydd 
Amrywiaeth a Chynhwysiant. Disgrifiwyd cyfansoddiad amrywiol y Cynulliad. 
Trafodwyd ffyrdd o gynorthwyo’r rhai a oedd yn anos eu cyrraedd. Awgrymwyd y 
byddai talebau yn ddulliau talu mwy addas mewn rhai achosion, yn enwedig i bobl 
a oedd yn cael budd-daliadau. Esboniodd yr Uwch Gynghorydd Arbenigol, 
Gweledigaeth 2050, y ceisiwyd cyngor gan Sortiton ynglŷn â galluogi pawb i 
gymryd rhan, a bod yr effaith ar fudd-daliadau wedi cael ei hystyried. Hefyd, roedd 
gwaith ar y gweill gyda sector y celfyddydau yn ymwneud ag annog pobl i 
ymgysylltu â’r materion. 

CAM GWEITHREDU: Dylai’r Uwch Gynghorydd Arbenigol, Gweledigaeth 2050, rannu 
copïau o’r datganiadau gweledigaeth llawn gyda’r Bwrdd. 

40. Croesawodd aelodau’r Bwrdd y dull o ymgysylltu â Ffermwyr Ifanc, ond 
pwysleisiwyd pa mor bwysig yw cyrraedd amrywiaeth eang o ffermwyr a busnesau, 
yn enwedig y rhai sy’n gysylltiedig â chynhyrchu bwyd yng Nghymru, oherwydd 
gallai hyn helpu i herio’r dull ‘arferol’ byd-eang o gynhyrchu bwyd. Soniwyd am 
gydweddu â’r Datganiadau Ardal. Esboniwyd bod rhaglen Natur a Ni yn gweithio ar 

lefel genedlaethol, ond ei bod hefyd yn ceisio ymgysylltu ar lefel leol, yn enwedig 
trwy gyfrwng Byrddau Gwasanaethau Cyhoeddus. 

41. Trafodwyd y lleoliadau ar gyfer y Cynulliadau Dinasyddion, yn arbennig Campws y 
Bae ym Mhrifysgol Abertawe. Y farn oedd y byddai hyn yn cynnig cyfle i hyrwyddo 
trafodaethau ac ysgogi syniadau. Nododd yr Uwch Gynghorydd Arbenigol, 
Gweledigaeth 2050, mai Groundwork, Wrecsam fydd y lleoliad ar gyfer gogledd 
Cymru. Datganodd Karen Balmer fuddiant yn y lleoliad hwn. 

42. Trafodwyd cyfleoedd ar gyfer rhannu gwybodaeth a dysgu, yn arbennig gyda 
gwledydd eraill y DU ac Iwerddon, ond hefyd gyda sefydliadau eraill. Ystyriwyd sut 
gellid dod â phopeth ynghyd a hefyd ystyriwyd y modd yr oedd pethau’n cydweddu 
â SoNaRR. Byddai trafodaethau’n cael eu cynnal yn un o gyfarfodydd y Bwrdd yn y 
dyfodol i ystyried hyn a’r Strategaeth Eirioli. 

Eitem 9: Ymgysylltu â’r Cyhoedd a Thryloywder yng Nghyfarfodydd y Bwrdd 
Cyflwynydd: Colette Fletcher, Pennaeth Llywodraethu ac Ysgrifenyddiaeth y Bwrdd 

43. Cyflwynwyd yr eitem gan y Cyfarwyddwr Gweithredol Strategaeth a Datblygu 
Corfforaethol. Trafodwyd y mater hwn sawl gwaith, ac roedd y tîm wedi mynd i’r 
afael â gwaith ar gyfer ystyried y modd yr eir ati i ymgysylltu â’r cyhoedd a datblygu 
tystiolaeth i’w chyflwyno gerbron y Bwrdd i’w hystyried. 

44. Rhoddodd y Pennaeth Llywodraethu ac Ysgrifenyddiaeth y Bwrdd gyflwyniad yn 
sôn am ganlyniadau’r arolwg cyhoeddus. Disgrifiwyd cefndir y mater ac esboniwyd 
methodoleg yr arolwg a’r ymatebion a gafwyd. Nodwyd mai ymateb cyfyngedig a 
gafwyd, ac nad oedd yn amrywiol iawn. Mae yna awydd i CNC archwilio cyfryngau 
eraill ac eithrio Teams. Disgrifiwyd y canlyniadau o ran opsiynau ymgysylltu. Ceir 
cefnogaeth fawr i’r syniad o gyflwyno cwestiynau gan y cyhoedd ymlaen llaw, rhoi 
ymateb iddynt yn y cyfarfod a’u cynnwys yn y cofnodion, a hefyd ceir cefnogaeth 
fawr i’r syniad o gynnal sesiynau lleol ychwanegol ar wahân. Disgrifiwyd 
awgrymiadau eraill gan yr ymatebwyr, yn arbennig mewn perthynas ag ymgysylltu 
ar faterion lleol. Ceir cryn archwaeth am wyddoniaeth dinasyddion a thrafodaethau 
cyhoeddus yn ymwneud â phynciau fel materion cynllunio a buddiannau lleol. 

45. Nodwyd bod CNC yn cyflawni ei rwymedigaethau statudol o ran tryloywder a 
chraffu cyhoeddus yng nghyfarfodydd y Bwrdd. O’r herwydd, argymhellwyd y dylid 
canolbwyntio ar y meysydd sydd â’r flaenoriaeth fwyaf. Rhannwyd yr argymhellion 
ynglŷn â hyn. Disgrifiwyd y dull awgrymedig o ymdrin â’r sesiwn Holi ac Ateb. Yn 
achos cwestiynau a gâi eu derbyn ymlaen llaw ac a oedd yn berthnasol i eitemau’r 
agenda, gellid eu cynnwys yn y papur, eu hateb a’u cofnodi. Yn achos cwestiynau 
nad oeddynt yn berthnasol i eitemau’r agenda, gellid eu cyfeirio at y gwasanaeth 
ymholiadau cyffredinol. O’r herwydd, byddid yn cael gwared â’r elfen ‘meic agored’ 
yng nghyfarfodydd y Bwrdd, oherwydd byddai’r cwestiynau’n cael eu hymgorffori yn 
y cyfarfodydd. Argymhellwyd y gellid pennu cyfleoedd ychwanegol i ymgysylltu â’r 
cyhoedd mewn perthynas â gwaith ar Leoedd a gwaith ar Faterion Cyhoeddus 
cenedlaethol. Ar ôl i’r Bwrdd wneud penderfyniad ynglŷn â’r eitem hon, bydd y 
penderfyniad hwnnw’n cael ei gyfathrebu i’r cyhoedd. 

46. Ystyriodd aelodau’r Bwrdd gynnwys y cyflwyniad a’r argymhellion. Nodwyd y 
tebygrwydd â Natur a Ni. Cydnabuwyd y cyfleoedd i ymgysylltu â lleisiau mwy 
amrywiol ledled Cymru, a byddai’n bwysig parhau i herio hyn. Tynnwyd sylw at y 
berthynas rhwng aelodau’r Bwrdd a’u Pennaeth Lle lleol. Trafodwyd y berthynas a’r 
cysylltiad â materion  lleol ac awgrymwyd y gallai Rhwydwaith yr Ymarferwyr 
Ymgysylltu ystyried y dull o ymgysylltu ag ardal leol aelodau’r Bwrdd. 

47. Trafodwyd y dull o ymdrin â chwestiynau gan y cyhoedd. Pwysleisiodd aelodau’r 
Bwrdd y byddai’n bwysig i’r Bwrdd gael gweld y cwestiynau a’r ymatebion fel yr 
oeddynt wedi’u cyfeirio atynt. Awgrymwyd y dylai CNC ystyried gofyn i aelodau’r 
cyhoedd pa bynciau yr hoffent eu trafod gyda’r Bwrdd. Byddai’n well gan y Bwrdd 
barhau â’r sesiwn Holi ac Ateb gyhoeddus; cytunwyd y dylid gwneud hynny. Yn 
ychwanegol at hyn, cynigiwyd y dylid datblygu sesiwn ymgysylltu deithiol ‘yn y 
cnawd’ a fyddai’n cynnwys y Cadeirydd a/neu’r Is-gadeirydd, aelodau Bwrdd lleol a 
Phenaethiaid Lleoedd. Gallai hyn roi cyfle i aelodau’r cyhoedd bennu’r agenda ar 
gyfer eu hardal leol. Cytunodd y Bwrdd â’r cynnig hwn. Nodwyd y gellid defnyddio’r 
Datganiadau Ardal i lywio’r sesiynau. Ystyriwyd y dulliau presennol o ymgysylltu yn 
y cnawd gyda’r Bwrdd, er enghraifft yn y Sioe Amaethyddol Frenhinol a’r 
Eisteddfod. 

CAM GWEITHREDU: Dylai’r Pennaeth Llywodraethu ac Ysgrifenyddiaeth y Bwrdd 
ddatblygu’r dull o ymdrin â sesiynau ymgysylltu’r Bwrdd, yn seiliedig ar Leoedd. 

48. Gofynnodd aelodau’r Bwrdd am gael gweld yr astudiaeth a’r ymchwil desg a 
luniwyd yn rhyngwladol mewn perthynas â’r modd mae gwledydd eraill yn ymdrin 
â’r mater hwn. Byddai’r Pennaeth Llywodraethu ac Ysgrifenyddiaeth y Bwrdd yn 
ailddosbarthu’r wybodaeth a ddosbarthwyd yng nghyfarfod mis Tachwedd y Bwrdd. 

CAM GWEITHREDU: Dylai’r Ysgrifenyddiaeth ailddosbarthu’r wybodaeth a 
ddosbarthwyd yng nghyfarfod mis Tachwedd y Bwrdd yn ymwneud ag adolygu’r 
modd yr ymgysylltir â’r cyhoedd. 

CYMERADWYWYD yr argymhellion o ran ymgysylltu â’r cyhoedd a thryloywder yng 
nghyfarfodydd y Bwrdd, ac eithrio cael gwared â’r sesiwn Holi ac Ateb gyhoeddus. 

Eitem 10: Newidiadau Arfaethedig i’r Cynllun Statudol a Chyfreithiol (SaLS) 
Cyflwynydd: Colette Fletcher, Pennaeth Llywodraethu ac Ysgrifenyddiaeth y Bwrdd 

49. Rhoddodd y Pennaeth Llywodraethu ac Ysgrifenyddiaeth y Bwrdd gyflwyniad yn 
ymwneud â’r newidiadau arfaethedig i’r Cynllun Statudol a Chyfreithiol (SaLS), fel y 
nodir yn y papur. 

50. Cymeradwyodd y Bwrdd y newidiadau arfaethedig i’r SaLS. 

CYMERADWYWYD y newid arfaethedig i’r Cynllun Statudol a Chyfreithiol (SaLS). 
 
Eitem 11: Rhagolwg y Bwrdd 
Cyflwynydd: Colette Fletcher, Pennaeth Llywodraethu ac Ysgrifenyddiaeth y Bwrdd 

51. Rhannodd y Pennaeth Llywodraethu ac Ysgrifenyddiaeth y Bwrdd ddogfen 
Rhagolwg y  Bwrdd, gan gyflwyno trosolwg o bethau. Bydd y cyfarfod a gynhelir ym 
mis Mawrth yn canolbwyntio ar y Cynllun Corfforaethol, y Gyllideb a’r Cynlluniau 
Busnes. 

52. Gofynnodd Zoe Henderson am amser ychwanegol ar gyfer yr eitem yn ymwneud 
â’r Adroddiad Blynyddol ar Amrywiaeth a Chynhwysiant, er mwyn i’r Bwrdd allu 
cynnal trafodaeth lawn ynglŷn â’r hyn mae CNC yn ei wneud i sicrhau cynhwysiant 
ac amrywiaeth. Nodwyd bod trafodaeth lawn wedi’i chynnal ynglŷn â’r mater hwn 
yn ystod un o gyfarfodydd y Pwyllgor Pobl a Thaliadau. 

CAM GWEITHREDU: Dylai’r Ysgrifenyddiaeth neilltuo amser ychwanegol ar agenda 
cyfarfod mis Mawrth y Bwrdd ar gyfer cynnal trafodaeth lawn ar Amrywiaeth a 
Chynhwysiant yn CNC. 

Eitem 12: Unrhyw Fater Arall 

53. Gadawodd Mark McKenna yr ystafell ar gyfer yr eitem hon. 

54. Cynigiwyd y dylid penodi Mark McKenna yn Gadeirydd y Pwyllgor Pobl, 
Cwsmeriaid a Rhanddeiliaid (PCSC). Cymeradwyodd y Bwrdd y cynnig hwn. 

CYMERADWYWYD y dylid penodi Mark McKenna yn Gadeirydd y Pwyllgor Pobl, 
Cwsmeriaid a Rhanddeiliaid. 

55. Ailymunodd Mark McKenna â’r cyfarfod a diolchodd y Cadeirydd iddo. 

56. Nododd y Bwrdd y gymeradwyaeth trwy ohebiaeth ar gyfer aelodaeth dros dro y 
Pwyllgor Ystad Tir. 

CYMERADWYWYD aelodaeth dros dro y Pwyllgor Ystad Tir. 

- Diwedd cyfarfod y Bwrdd - 

Sesiwn Holi ac Ateb Gyhoeddus 

57. Derbyniwyd cwestiwn ymlaen llaw gan Lloyd Evans ynglŷn â’r Prosiect Llaeth. 
Rhoddwyd ymateb i’r cwestiwn hwn y tu allan i’r cyfarfod. 

58. Gofynnodd Kim Waters gwestiynau i’r Bwrdd. Roedd y rhain yn cynnwys: 

a) A all CNC wneud datganiad cyhoeddus yng nghyfarfod cyhoeddus nesaf y 
Bwrdd ynglŷn ag adroddiad yr Athro Elwyn Evans ar lifogydd 2019/20. Yn 
benodol, mae llifogydd niferus dros 5 metr yn effeithio ar ecoleg a 
bioamrywiaeth Afon Wysg (sy’n ACA) bob blwyddyn. A oes modd i CNC wneud 
sylw ynglŷn â’r opsiynau arafu llifogydd sydd ar gael o gofio bod y system yn 
cynnwys pedair o gronfeydd Dŵr Cymru? 

b) Bu 2022 yn flwyddyn wael iawn o ran dychweliad Eogiaid a Brithyllod y Môr i 
afonydd ledled Cymru. Mae nifer o isafonydd ein hafonydd salmonidau eiconig 
yn amddifad o silod, pariaid pysgod eogaidd ac ati. Beth yw’r bwriad o ran 
ailboblogi’r dalgylchoedd amddifad hyn? Ai pysgod “crwydrol” yn unig a fydd yn 
gyfrifol am yr ailstocio hwn, ynteu a fydd Magu Lled-naturiol (SNR)  yn rhan o’r 
strategaeth? A all CNC gynnig gweledigaeth neu darged ar gyfer yr hyn mae’n 
anelu at ei gyflawni yn hyn o beth, a hefyd o ran rhaglenni fel LIFE? A all CNC 
ein cyfeirio at y dystiolaeth sy’n ategu ei bolisi dim stocio? 

59. Cytunwyd y byddai ymateb llawn yn cael ei roi i’r cwestiynau hyn y tu allan i’r 
cyfarfod, ond cyflwynodd y Cyfarwyddwr Gweithredol Tystiolaeth, Polisi a 
Thrwyddedu ymateb cyffredinol i’r cwestiynau. 

60. Lluniwyd adroddiad yr Athro Elwyn Evans ar ran Llywodraeth Cymru, felly nid oedd 
y dyddiad cyhoeddi yn hysbys i CNC. Fodd bynnag, byddai’r canlyniad yn cael ei 
gyflwyno yn ystod un o gyfarfodydd y dyfodol. Mae adroddiadau gwybodaeth ac 
adroddiadau  adran 19 CNC wedi’u cyhoeddi ar y wefan. Mae CNC wedi adolygu ei 
dystiolaeth ei hun ac wedi cymryd camau a oedd yn rhan o’r cofnod cyhoeddus. 

61. Cyflwynwyd trosolwg o gronfeydd arafu llifogydd. Esboniwyd bod eu gallu i arafu 
llifogydd yn gyfyngedig oherwydd eu maint. Eir i’r afael â gweithgareddau a 
chamau ychwanegol, fel y Rhaglen Adfer Mawndiroedd a dulliau o Reoli Llifogydd 
yn Naturiol, er mwyn helpu yn hyn o beth; ond cyfyngedig fyddai gallu’r rhain i 
liniaru llifogydd yn ystod stormydd. 

62. Nodwyd y cwestiwn ynglŷn â Physgodfeydd. Dyma bwnc amserol iawn a bydd yn 
cael ei drafod yng nghyfarfod nesaf Fforwm Pysgodfeydd Cymru. Ac yntau’n 
Gadeirydd Fforwm Pysgodfeydd Cymru, cyflwynodd yr Athro Steve Ormerod sylw 
ar y cwestiwn a nododd y byddai’r papurau ar gael yn gyhoeddus erbyn yr wythnos 
ganlynol. Bydda’r dolenni a’r sylfaen dystiolaeth ynglŷn â’r polisi dim stocio yn cael 
eu hanfon at Mr Waters fel rhan o’r ymateb ffurfiol i’w gwestiynau. 

CAM GWEITHREDU: Dylid anfon y dolenni a’r sylfaen dystiolaeth ynglŷn â’r polisi 
dim stocio at Mr Kim Waters fel rhan o’r ymateb ffurfiol i’w gwestiynau. 

63. Gofynnodd Tom Tibbits, cynrychiolydd grŵp gwyddoniaeth dinasyddion, pam nad 
oedd CNC yn defnyddio gwyddoniaeth dinasyddion yn fwy rheolaidd yn unol â dull 
Asiantaeth yr Amgylchedd. 

64. Nododd y Cyfarwyddwr Gweithredol Gweithrediadau fod ymateb wedi cael ei anfon 
yn ddiweddar ynglŷn ag Afon Gwy Isaf ac y byddai ymateb llawn ynglŷn ag Afon 
Gwy yn cael ei anfon ar ôl y cyfarfod. Yn ôl y Cadeirydd, bydd barn y Bwrdd ynglŷn 
â chroesawu gwyddoniaeth dinasyddion a chefnogaeth y Bwrdd i’r mater yn elfen 
hollbwysig o’r dull wrth symud ymlaen. 

65. Gofynnodd Tom Tibbits gwestiwn yn ymwneud â phryderon ynghylch effeithiau tail 
dofednod ar ddalgylchoedd afonydd, a gofynnodd pam nad yw CNC yn 
gwrthwynebu ceisiadau cynllunio newydd yn hyn o beth. 

66. Cadarnhaodd y Cadeirydd fod hwn yn bwnc pwysig ar agenda CNC a bod y mater 
wedi’i drafod eisoes yn ystod cyfarfod preifat. Cadarnhaodd y Cyfarwyddwr 
Gweithredol Tystiolaeth, Polisi a Thrwyddedu fod trafodaethau ar y gweill gydag 
Asesydd Diogelu’r Amgylchedd Cymru, a oedd yn gyfrifol am ystyried unrhyw 
fylchau yn y ddeddfwriaeth. Esboniwyd rolau a chyfrifoldebau CNC mewn 
perthynas â’r broses drwyddedu ac fel ymgynghorai statudol yn y broses gynllunio. 
Nodwyd na ellir gwneud sylwadau ar geisiadau penodol. Cytunwyd y byddai CNC 
yn ymateb i Mr Tibbits yn ysgrifenedig, gan gadarnhau cyfrifoldebau CNC mewn 
perthynas â’r broses. 

CAM GWEITHREDU: Dylid anfon ymateb ffurfiol at Tom Tibbits yn sôn am rolau a 
chyfrifoldebau CNC mewn perthynas â chynllunio a thrwyddedu. 

- Diwedd y cyfarfod - 

